
Төсөл 

ТАНИЛЦУУЛГА 
 
Хөрөнгө оруулалтын тухай хуулиар Монгол Улсын нутаг дэвсгэрт хөрөнгө 

оруулагчийн хууль ёсны эрх, ашиг сонирхлыг хамгаалах, хөрөнгө оруулалтын эрх 
зүйн нийтлэг баталгааг тогтоох, хөрөнгө оруулалтыг дэмжих, тогтворжуулах 
татварын орчныг тогтоох, хөрөнгө оруулалтын талаар төрийн байгууллагын эрх 
хэмжээ, хөрөнгө оруулагчийн эрх, үүргийг тодорхойлох болон хөрөнгө оруулалттай 
холбоотой харилцааг зохицуулж байна.  

 
Засгийн газрын 2014 оны 52 дугаар тогтоолын хавсралтаар Хөрөнгө 

оруулалтын гэрээ байгуулах журмын дагуу Монгол Улсад 500 тэрбум төгрөгөөс 
дээш хэмжээний хөрөнгө оруулалт хийх тогтворжуулах гэрчилгээ эзэмшигч хөрөнгө 
оруулагч болон тогтворжуулах гэрчилгээ аваагүй хөрөнгө оруулагч хуулийн 
этгээдтэй холбогдох хууль, журмын хүрээнд хөрөнгө оруулалтын гэрээ 
байгуулахтай холбогдсон нарийвчилсан харилцааг зохицуулдаг боловч Хөгжлийн 
бодлогын баримт бичигт туссан зарим хөгжлийн төслийг шууд хөрөнгө оруулалтаар 
хэрэгжүүлэх,  төслийн онцлог, цар хүрээ, шинж чанар, бэлтгэгдсэн байдал зэргийг 
харгалзан тэдгээрийн татан оролцуулах, хамтран ажиллах саналыг харгалзан 
зохистой хөрөнгө оруулагчдийн хураангуй жагсаалтыг үүсгэх зэрэг зарим тодорхой 
зохицуулалт тусгагдаагүй байна. 

 
Тухайлбал зарим төслийн хөрөнгө оруулагчийг сонгон шалгаруулах эрх зүйн 

орчныг сайжруулах чиглэлээр Засгийн газрын 2025 оны 12 дугаар сарын 03-ны 
өдрийн 30 дугаар хуралдааны тэмдэглэлээр ... “Зэсийн баяжмал хайлуулах, 
боловсруулах үйлдвэр”-ийн төслийн стратегийн хөрөнгө оруулагчийг сонгон 
шалгаруулах эрх зүйн орчныг сайжруулах чиглэлээр санал боловсруулж Засгийн 
газрын хуралдаанаар хэлэлцүүлэхийг даалгаж шийдвэрлэжээ.  

 
“Алсын хараа 2050” Монгол Улсын урт хугацааны хөгжлийн бодлого, “Монгол 

Улсын бүсчилсэн хөгжлийн үзэл баримтлал”, Монгол Улсыг 2026-2030 онд 
хөгжүүлэх таван жилийн Үндсэн чиглэл, "Шинэ сэргэлтийн бодлогo", "Монгол Улсын 
Засгийн газрын 2024-2028 оны үйл ажиллагааны хөтөлбөр" зэрэгт Монгол Улсын 
хэмжээнд хэрэгжүүлэхээр төлөвлөсөн хөгжлийн төслүүдийг заасан байдаг.  

 
Хөгжлийн бодлогын баримт бичигт туссан хөгжлийн төслийн хөрөнгө 

оруулалт, төслийн онцлог, цар хүрээ, шинж чанар, бэлтгэгдсэн бэлэн байдлаас 
хамаарч хөрөнгө оруулагч, гүйцэтгэгч этгээдтэй хамтран ажиллах Хөрөнгө 
оруулалтын талаарх санал, санхүүжилтийн хувилбар, техник технологийн шийдэл, 
төсөвт нөлөөлөх эдийн засгийн нөлөөлөл зэрэг харилцан адилгүй байгаагаас 
хамаарч хөгжлийн зарим төслийг хэрэгжүүлэх асуудал удаашрах зэрэг хүндрэл 
бэрхшээл гарч байна.   

 
Төрийн болон орон нутгийн өмчийн хөрөнгөөр бараа, ажил, үйлчилгээ 

худалдан авах ажиллагааг зохицуулах тухай хууль, Төр, хувийн хэвшлийн 
түншлэлийн тухай хуулиар тогтоомжоор зохицуулагдах боломжгүй, 500 тэрбум 
төгрөгөөс дээш хэмжээний хөрөнгө оруулалт хөгжлийн төслийг хөдөлгөх, хөрөнгө 
оруулагчтай урьдчилсан хэлэлцээ хийх зэргээр Хөгжлийн төслийн хөрөнгө 
оруулалтын бэлтгэл арга хэмжээг Хөрөнгө оруулалтын тухай хуульд нийцүүлэн 
Хөрөнгө оруулалтын гэрээ байгуулах журмын нарийвчилсан зохицуулалтыг нэмж 
тусгалаа.   
  
 



Төсөл 

Журамд дараах зохицуулалтыг нэмж тусгалаа. 
 
1.“Хөгжлийн бодлогын баримт бичигт туссан хөгжлийн төслийг шууд хөрөнгө 

оруулалтаар хэрэгжүүлэхэд дотоод болон гадаадын хөрөнгө оруулагчдад нээлттэй 
санал хүргүүлэх, боломжит хөрөнгө оруулагчийг сонгон шалгаруулах арга хэмжээг 
зохион байгуулах зохицуулалт; 
 

2.Төслийн урьдчилсан нөхцөл, төслийн талаар нээлттэй санал хүргүүлэх, 
сонирхсон хөрөнгө оруулагчдын саналыг хүлээн авах, судалж, танилцуулах арга 
хэмжээг Засгийн газраас эрх олгосон дагуу холбогдох байгууллагын төлөөллийг 
оролцуулсан Ажлын хэсэг хариуцан зохион байгуулна. Шаардлагатай тохиолдолд 
мэргэжлийн зөвлөх үйлчилгээ авч болох арга хэмжээ;  
 

3.Төслийн онцлог, хэрэгцээ шаардлага, бусад нөхцөлийг харгалзан боломжит 
хөрөнгө оруулагчийг сонгон шалгаруулах, урьдчилсан яриа хэлэлцээ хийх хүрээ 
хязгаарыг Засгийн газар тогтоох зэрэг зохицуулалтыг нэмж тусгалаа.  

 
Дээрх зохицуулалтыг тусгаснаар богино хугацаанд Хөгжлийн бодлогын 

баримт бичигт хөгжлийн төслийг хөдөлгөх, эрчимжүүлэх, хөрөнгө оруулагчтай 
урьдчилсан хэлэлцээ байгуулах, хөрөнгө оруулалт татах зэрэг арга хэмжээг зохион 
байгуулах эрх зүйн орчин сайжирч, боломж бүрдэх юм.  

 
Иймд Тогтоолын хавсралтад нэмэлт оруулах тухай Засгийн газрын тогтоолын 

төслийг Засгийн газрын хуралдааны журмын дагуу хэлэлцүүлэн шийдвэрлэж өгнө 
үү.  

